
Ájiniyaz atındaǵı NMPI, Biologiya oqıtıw metodikası kafedrası 

 

Aral teńiziniń pútkil basseyninde suwdan aqılǵa uǵıras paydalanıw tábiyiy toǵay 
ekosistemaların qayta tiklewdiń hám toǵay túrleriniń biologiyalıq hár túrliligin hám olardıń 
toparların saqlawdıń grewi bolıp tabıladı. Nurımtúbek toǵayında joqarǵı yarusında tiykarǵı toǵay 
dúziwshi túrler hár qıylı japıraqlı torańǵıl, Ariya torańǵılı, Túrkmen jiydesi, ekinshi yarusında 
putalıqlardan sheńgel hám jıńǵıllar, boyan, qamıs, al tómengi yarusı ısqadan, ajırıqtan hám 
geypara bir jıllıq hám kóp jıllıq galofitlerden ibarat bolıp, shóp qatlamı siyreklesip qalǵan. 
Toǵaylardıń barlıq aǵash túrleri tuqımınan qayta tikleniwden basqa tiykarınan tamır nartlarınıń 
járdemi menen vegetatsiyalıq óz-ózinen qayta tikleniw ózgesheliklerine iye.  

Torańǵıl formatsiyası toparlarınıń sanı boyınsha da, toǵaylarda tutıp turǵan maydanı 
boyınsha da anaǵurlım kóp ushırasadı. Biraqta torańǵıllıqlar házirgi waqıtta qattı siyreklesip 
qalǵan. 

Torańǵıl aǵashlarında tamır nartlarınan qayta tikleniwi ádewir ayqın kórinedi. Torańǵıl 
aǵashlarında tamır nartların payda etiw uqıbı 8-10 jaslarında baslanadı. U`lken tereklerde 10-20 
sm tereńlikte jaylasqan gorizontal tamırlarda payda boladı, tamır nartları payda bolatuǵın 
tamırlardıń diametri 0,3 ten 15 sm.ge deyin hár qıylı boladı,úlken terek bolıp ketedi hám óziniń 
tamır sisteması menen baylanıstı saqlasa, onda óziniń tamır sisteması hálsiz rawajlanǵan boladı 
hám jer astı suwları menen baylanıspaydı. Eger analıq ósimlik penen baylanıs úzilse, narttıń tamır 
sisteması tuqımnan ósken terek sıyaqlı rawajlanadı. Torańǵıl aǵashlarınıń joqarǵı tamırlarınıń 
jaraqatlanıwı tamır nartlarınıń shıǵıw uqıbın onlaǵan ese arttıradı. Jiydeniń tamır nartınan ósip 
shıǵıw uqıbı haqqında maǵlıwmatlar ádewir az. Jiydeniń tamır nartları Ámiwdárya suwalması 
jaǵdaylarında kishkene toǵaylar payda etiwge uqıplı. Jiydeniń tamır nartların payda etiw uqıbı 
aǵashtı shawıp taslaw jaǵdaylarında bir neshe ese kóbeyedi, al órt tiygennen keyin aǵashlar tek 
tamır nartları esabınan qayta tiklenedi. Nartlar birinshi jıllarda úlken ónim beredi, bul 
vegetatsiyalıq dáwir ishinde bir metrden artadı. Jiyde taralıw dárejesi boyınsha torańǵıldan 
keyingi ekinshi aǵash túri bolıp esaplanadı, ol birden bir edifikator bolıp siyrek kórinedi.  

Toǵay toparlarınıń oǵada áhmiyetli bioekologiyalıq turaqlılıq uqıbı olardıń tuqımınan óz-
ózinen jańalanıwı menen támiynlenedi. Toǵaydıń barlıq aǵash túrleri usı belgige iye, biraq tek 
optimal allyuvial` hám suwalma rejiminde. Suwalma shárayatlarına beyimlesiw aǵash 
ósimliklerinde tuqım salıw rejimin payda etedi, bul waqıtta tuqımlardıń tiykarǵı muǵdarı ósiw 
ushın qolaylı jaǵdaylarǵa túsedi. 

Suw basıw jaǵdaylarınıń toqtawı hám jer astı suwları dárejesiniń tómenlewi menen 
tereklerdiń ósiw sharayatı keskin tómenleydi, siyreksiydi. Jaqtılı, ashıq orınlarda rawajlanıwdıń 
turaqlı orayları dúziledi. Topıraq ızǵarınıń jetispew jaǵdaylarında toǵay ósimlikleri tuqımnan 
qayta tikleniw uqıbınan ayrıladı. Topardıń galofizatsiya protsessi kúsheyedi. 

Aǵash toǵay ósimliginiń tirishiliginde antropogenli faktor úlken rol` atqaradı. Hátte 
rawajlanıwdıń qolaylı jaǵdaylarında oǵada kóp shabıw, órtew, súrip jiberiw, artıq mal jayıw 
háreketleri demutaciyalıq almasıwlar procesinde aǵashlardıń basqa ósimlikler menen 
almasıwlarına alıp keledi. 

